
Mynd 1. Tekin í Rýmd, galleríi Listaháskólans, þegar við Signý buðum fólki að svipast inn í hönnunarferlið okkar í janúar, á bakvið mig er risastórt hugakort um melgresi og tyggjó



Í UPPHAFI SKAL ENDINN SKOÐA

Í námi mínu í vöruhönnun hef ég lært að vörurnar í kringum 

okkur, sem eru allir hlutir, komu á einhverjum tímapunkti 

frá því sem kalla mætti ósnerta náttúru. Nú eru borgir, 

bæjir og þorp troðfull af vörum sem gengið hafa í gegn 

um framleiðsluferli og breyst í form, liti og efni sem eru 

mislangt frá upprunarlegu ástandi náttúruafurðarinnar. 

Nútíma samfélag okkar er háð öllum þessum vörum 

hvort sem þær eru stórar eða smáar. 

Þetta þýðir ekki endilega að vörur séu slæmar. 

Við mannfólkið erum partur af vistkerfi jarðar og því er 

ekki óeðlilegt að við hagnýtum náttúruauðlyndir.

Sumar vörur eru fjöldaframleiddar í tonnatali og eru 

jafnvel að bjarga lífi fólks á hverjum degi eins og sýklalyf, 

ljósin á löggubílunum og plasthanskar - í flestum tilfellum. 

Aðrar vörur eru hannaðar til þess að mæta þörfum sem 

telja mætti til gerviþarfa mannsins. Þetta eru vörur eins 

og skrautflíkur og gervineglur, lyklakippur og 

snjallsímahlusturhaldari.

Enn aðrar vörur eru hannaðar og framleiddar til þess 

einungis að fólk geti notað þær einu sinni og jafnvel í 

örskamma stund. Þar má nefna rör, plastpoka, pizzakassa 

og tyggjó.

Í dag er mikilvægt fyrir matvörur að vera vel merktar með 

innihaldslýsingum og sömuleiðis er krafa um merkingar á 

fötum, hvaðan þau koma og úr hverju þau eru. En hvað 

með allar hinar vörurnar sem við höfum í kring um 

okkur? Vitum við hvaðan þær koma og hver innihaldsefnin 

eru og ef við myndum vita það, myndum við þá vilja 

kaupa vöruna?



Mynd 2. Tyggjóið úr einu af fyrstu söfnunarferðum mínum 



Tyggigúmmí er hversdagsleg neysluvara sem víða má 

nálgast. Þessi smáa vara þykir sjálfsagður hlutur í 

samfélaginu en innihald hennar er flestum hulið.

Tyggjó eins og við þekkjum það í dag er flókið fyrirbæri 

en það inniheldur rúmlega 30.000 mismunandi efni og 

uppistaða þess eru plastefni.1

Við tyggjum tyggjó í nokkrar mínútur en að baki liggur 

langt framleiðsluferli og eftir neyslu okkar bíður þess 

enn lengra framhaldslíf sem óhreinindi eða rusl. Samtals 

tyggjum við mannfólkið um hundrað þúsund tonn af tyggjói 

á ári.2 En hvar er allt tyggjóið sem tuggið hefur verið og 

hvar á það að vera? 



Mynd 3. Tyggjóið festist stundum í pokunum í tyggjóruslatunnunum og þá þarf að frysta pokann til þess að ná því úr.



FRÁ FÆÐINGU TIL FRAMHALDSLÍFS

Í verkefninu Í tygjum við tyggjó var ég að leita að hinni 

fullkomnu endastöð fyrir þetta furðulega fyrirbæri og til 

þess að finna út úr því var nauðsynlegt að skoða „líf“ 

tyggjós frá fæðingu til framhaldslífs. 

Tyggigúmmí er ódýr vara sem flestir hafa prófað. Varan 

er álitin vera sjálfsögð í samfélaginu okkar, vara sem 

mörgum finnst kannski óþarfi að velta fyrir sér. Tyggjóið 

er samt nokkuð snúið fyrirbæri. Þetta er til dæmis ekki 

matur og heldur ekki drykkur, ekki beinlínis nammi eða 

lyf eða partur af hvaða öðrum flokki hluta sem við setjum 

ofan í eða upp í okkur. Við setjum tyggjó í munninn en þó 

veitir það okkur litla sem enga næringu. 

Steingervingar í Svíþjóð sýna að þar hafi fólk verið að 

tyggja á trjákvoðu sem kalla mætti tyggjó fyrir allt að 

ellefu þúsund árum. Lengi vel var trjákvoða uppistaða 

tyggigúmmís út um allan heim en bestu gúmmítrén vaxa 

í kring um miðbaug. Tyggjóið á sér því langa sögu úr mör-

gum mismunadi samfélögum manna. Á seinni hluta 20. 

aldar var náttúrulegu tyggigúmmíi úr trjákvoðu nánast 

öllu skipt út fyrir plastefni.3 

Því er neysla á tyggjóinu aðeins upphaf langs ferðalags 

sem tyggigúmmíið á fyrir höndum sér. Þessari neysluvöru 

er vanalega neytt í mjög stuttan tíma miðað við forsögu 

þess og framhaldslíf því eftir að við hendum því frá okkur 

getur það tekið um nokkur hundruð ár að brotna alveg 

niður. Í dag eru á heimsvísu framleidd 100.000 tonn af 

tyggjói árlega en það er á við 14.800 afríska fíla að þyngd 

eða 7 Brooklyn brýr. 



Mynd 4. Plakatið sem hékk alla önnina í rammanum sem stendur fyrir utan Listaháskólann í Þverholti, það átti aðeins að standa í 2 vikur en svo sagði engin mér að taka það. 



Tyggjó er dæmi um vöru sem á sér engan réttan stað, 

nema kannski á meðan það er tuggið. Það er erfitt að 

skilja löngunina sem liggur að baki þess þegar við 

hugsum um þetta efni sem fólk tyggur í stutta stund 

aðeins til þess að skyrpa því út nokkru síðar. Í slíku 

samhengi hljómar tyggigúmmí eins og tilgangslaust 

fyrirbæri. 

Eftir að hafa rannsakað sögu tyggjósins frá fæðingu til 

framhaldslífs komst ég að þeirri niðurstöðu að ekki væri 

skynsamlegt að hanna nýjan staðgengil þessa fyrirbæris. 

Áður en trjákvoðunni var skipt út fyrir plastefni í tyggjói 

var eftirspurnin eftir þessari neysluvöru komin á gríðarstóran 

skala. Það hafði áhrif á skógana sem framleiddu trjákvoðuna, 

trén voru mjólkuð endalaust sem gerði það að verkum 

að þau urðu veikari.4 Dýrin og plönturnar sem lifðu á og í 

trjánum fengu minni næringu og það skildi eftir sig 

keðjuverkandi áhrif á allt vistkerfið. 

Vandamálið í dag er ekki aðeins að tyggjó sé úr plasti sem 

tekur langan tíma að brotna niður heldur er vandamálið 

l íka að framleidd séu þessi mörg þúsund tonn 

af því. Engin auðlynd jarðar ætti að stand undir þessari 

eftirspurn þegar tilgangurinn er aðeins nokkra mínútna 

bargð fyrir mig eða þig. 

Þess vegna ákvað ég að ég myndi ekki reyna að hanna 

enn nýrri staðgengil fyrir uppistöðu í tyggigúmmí. 

Verkefnið fór þá að fjalla fyrst og fremst um það að 

dreifa upplýsingum um tyggjóið og hvetja fólk til þess 

að minnka neyslu sína á þessari einnota vöru.



Mynd 5. Ég að segja nemendum Kvennaskólans hversu mikið framleitt er af tyggjói árlega.



AÐ SAFNA TUGGNU TYGGJÓI

Mig langaði að byrja á því að safna öllu tyggjó sem ég 

gæti mögulega komist í og prófa að vinna með efniviðinn, 

sjá hvort það væru möguleikar í efninu sjálfu. Fyrsta 

skref var að smíða ruslatunnur sem ég staðsettið við 

hliðina á hinum flokkunartunnunum í skólanum. Ég gaf 

þeim bleikan flokkunarlit og merkti þær sérstaklega fyrir 

tyggjó. Á hverjum mánudegi gerði ég það að reglu að 

sækja tyggjóið í tunnuna og sjá hvað ég gæti unnið með. 

Tyggjó er lítill hlutur og að safna því tekur langan tíma. 

Það voru ekki til neinar augljósar vinnuaðferðir með efnið 

sjálft og eftir að ég kveikti óvart í tveggja vikna sammti 

af því þurfti ég að finna nýjar aðferðir við að safna því. 

Ég hafði samband við Kvennó, gamla menntaskólann 

minn og spurði hvort ég mætti koma í heimsókn í bekki 

og halda smá tölu um tyggjó fyrir nemendur. Ég hélt 

samtals 9 fyrirlestra um tyggjóið þar sem ég fjallaði um 

sögu þess, menningarlegt samhengi og raunveruleg 

innihaldsefni.

Á meðan ég talaði tuggðu nemendur tyggjó fyrir mig að 

safna í lok fyrirlesturs. Krakkarnir spurðu mig spurninga  

um tyggjóið og ég spurði þau á móti. Flest öll höfðu minni 

lyst á tyggjó eftir að heyra að það sé úr plasti. 



Mynd 6. Þriggja vikna skammtur af tyggjói pressaður í tonnapressunni.





Mynd 7. Skjáskot úr myndbandi af því hvernig ég bræddi tyggjóið saman.



TYGGJÓ SEM EFNIVIÐUR

Á meðan ég var hægt og rólega að safna tyggjóinu var ég 

dugleg að prófa mismunandi aðferðir við að vinna með 

það. Niðurstaðan mín var að besta leiðin til þess að móta 

tyggjóið að efni með sem bestu eiginleikana var að setja 

það í pott með smá vatni og hita það þangað til rétt áður 

en að suðan kom upp í vatninu. Þegar allar tyggjóklessurnar 

voru orðnar að einni stórri klessu hellti ég því á flatt yfirborð 

ofan á plastfilmu og dreifði ágætlega úr því. Þar næst 

kældi ég það í frysti í minnsta kosti hálftíma. Þá gat ég 

tekið það út, leyft því að þiðna smá og þar næst pressaði 

ég það í tonnapressunni. Þá líktist það kannski mest leir 

eða leðri og ég gat skorið það út og sniðið það saman eða 

þrýst því í mót. Mótið þyrfti samt að vera úr málmi eða 

plasti, einhverju sem smitar ekki eins og gips. 

Eftir á að hugsa sé ég að aðferðir mínar að vinna með 

efniviðinn minna hvað mest á hvernig tyggjó er búið til í 

stóru verksmiðjunum. Þar er það hitað og kælt til skiptis, 

látið þorna, storkna, kælt og hitað upp á nýtt en það er 

einmitt svoleiðis sem ég vann með það. Nema auðvitað á 

mun minni og minna tæknivæddum skala.



Mynd 8. Gipsmót af hnífapörum sem ég hellti tyggjói í eftir að hafa soðið það í vökvakennt form. Það var erfitt að ná tyggjóinu úr án þess að taka gipsköggla með. 





Mynd 9. Vikuskammtur af tyggjói úr Listaháskólanum í Þverholti.





Mynd 10. Tyggjóbaukurinn.



TYGGJÓBAUKURINN

Þegar ég var búin að safna nægilega miklu tyggjói ákvað 

ég að búa til einn hlut úr efniviðnum sem myndi sýna 

hvaða möguleika tyggjó sem efniviður hefur en einning 

benda á vandamálin sem fylgja neyslu á tyggjói. Ég sat 

með kaffibolla í hendi á kaffihúsi þegar sparibaukurinn 

hoppaði inn í huga minn. 

Erfitt er að vita með vissu afhverju sparibaukar byrjuðu 

að vera mótaðir eins og svín en auðvelt er að ímynda sér 

tenginguna milli svínsins og peninga ef hugsað er út í 

það nánar.

Svín er nefnilega það dýr sem skynsamlegt var/er að 

eiga. Það borðar hvað sem er og alla afganga og endar 

með því að stækka dýra mest. Þegar grís hefur orðið að  

fullvaxta svíni er hægt að slátra því og annað hvort selja 

eða borða. Akkúrat þannig virkar sparibaukurinn. Hann 

er hugsaður sem staður fyrir afgangsklink frá frænku og 

frænda,  ömmu og afa sem safnast svo saman og verður 

að verðmæti. 

Sama má segja um tyggjósparibaukinn sem er hannaður 

til þess að safna tuggnu tyggjói eiganda síns. Í rauninni 

fær tyggjóbaukurinn líka afganga eins og alvöru svín. 

Í samtíma samfélagi er allur úrgangur okkur hulin. Það 

gerir það kannski auðveldara að henda miklu rusli ef 

við fáum aldrei að sjá nákvæmlega hversu mikið við 

hendum. Hvernig væri heimurinn ef við þyrftum að 

horfast í augu við okkar eigin úrgang? Ef við gætum 

ekki hent ruslinu okkar í svörtu tunnuna? Eða sturtað 

pissinu niður og út í Faxaflóa?

Þar sem tyggjó er úr plasti og mun aldrei mygla þá er 

auðvelt að hafa sparibaukinn inni hjá sér til söfnunar þó 

hann sé auðvitað hugsaður frekar sem táknrænn hlutur 

heldur en raunveruleg vara til að hafa inni á heimilum. 

Þegar tyggjóbaukurinn er orðin fullur af tyggjói inni-

heldur hann jafn mikið tyggjó og einn Íslendingur tyggur 

að meðaltali á einu ári, 1. kg. 



Mynd 11. Uppsetning á Kjarvalstöðum. Tyggjópokinn, grísinn á plexistallinum og langi renningurinn með innihaldsefnum.



Í tilraunastarfsemi minni komst ég að því að auðvelt væri 

að búa til ágætlega sterkt plastefni úr 100% tyggjói. Ef 

blandað er 20% tyggjói og 80% af til dæmis polyethelyne 

plastefni er niðurstaðan frábært endurunnið plast. Það 

plast verður þó aldrei jafn sterkt efni og það var áður 

en það var endurunnið. Þess vegna vildi ég að tyggjó-

baukurinn yrði frekar sjúskaður í útliti og að áferðin á 

honum myndi minna fólk á tuggið tyggjó. 

Ímyndum okkur að framleiðsluferli tyggjósins í verksmið-

junni taki um mánuð og að það taki um það bil tvær til 

fjórar vikur að ferðast fram og til baka um heiminn áður 

en það lendir úti í búð. Palli fer út í búð og kaupir það, 

opnar pakkann og er að öllum líkindum fyrsta manneskjan til 

þess að komast í snertingu við viðkomandi tyggjó. Palli tyggur 

það í 5 mínútur og skyrpir því svo út úr sér. Hann sky-

rpir því í tyggjóruslatunnuna mína ásamt um 200 öðrum 

einstaklingum. Eftir fjórar til sex vikur var ég komin með 

nóg af tuggnu tyggjói til þess að búa til hlut sem gæti 

rúmað 1 kg. Það tók mig um 12 tíma samtals að búa til 

grísinn. Hann mun vera í sama formi í allavega 500 ár. 

Seinasta tyggjóið sem ég tuggði er rófan á grísnum og  

hyggst ég ekki tyggja fleiri tyggjó um ævina.



IS: SPARIBAUKURINN INNIHELDUR ÞAÐ MAGN AF TYGGJÓI SEM EINN 
ÍSLENDINGUR TYGGUR AÐ MEÐALTALI Á EINU ÁRI.
EN: THE PIGGY BANK CONTAINS THE AMOUNT OF CHEWING GUM THAT 
ONE ICELANDIC PERSON CHEWS ON AVERAGE IN ONE YEAR.  
INNIHALDSEFNI: TUGGIÐ TYGGJÓ OG MUNNVATN
INGREDIENTS: CHEWED GUM AND SALIVA

UPPISTAÐA GÚMMÍGRUNNSINS ERU 
PLASTEFNI. EF VIÐ HÆTTUM AÐ 
TYGGJA TYGGJÓ GETUM VIÐ 
MINNKAÐ PLASTFRAMLEIÐSLU UM ALLT 
AÐ 100.000 TONN Á ÁRI.
THE PRINCIPAL MATERIAL OF THE 
GUMBASE IS PLASTIC. IF WE STOP 
CHEWING GUM WE CAN DECREASE 
PLASTIC PRODUCTION BY UP TO 100.000 
TONNES EVERY YEAR. 

1 Kg.

BEST FYRIR/BEST BEFORE:

04/05/3019

Mynd 12. Tyggjópokinn fyrir prent. 



Til stuðnings við tyggjógrísinn er risastór Wriglys Extra 

tyggjópoki. Í stað innihaldslýsinga í smáu letri standa á 

honum mun mikilvægari upplýsingar tengdar tyggjóinu. 

Tyggjópokinn sat krumpaður á gólfinu á sýningunni á 

Kjarvalstöðum, eins og er oft gert þegar fólk klárar 

pakkann og honum er hent í ruslið eða út í horn. 

Það er eins og einhver hafi bara gleymt honum þarna.

Þó að innihald tyggjós hafi verið megin áherslan í þessu 

verkefni, ekki umbúðirnar þá fannst mér mikilvægt að 

vitna í tyggjópakkann þar sem hann er úr sama efni og 

innihaldið. Tilgangur umbúða er fyrst og fremst að vern-

da innihald en einning að upplýsa neytanda um innihald 

vörunar sem keypt er. Í tilfelli tyggjós hafa tyggjófram-

leiðendur komist upp með mjög sérstaka leið til þess 

að halda innihaldsefnum földnum fyrir kaupendum. Þar 

sem tyggjó er ekki beint partur af neinni annari tegund af 

vöru er boðlegt fyrir framleiðendur að skrifa einfaldlega 

gúmmígrunnur eða gumbase sem eitt af innihaldsefnu-

num. Það er ruglandi þar sem það hljómar eins og eitt 

efni en í rauninni er gúmmígrunnurinn fullur af mismu-

nandi efnum, þó uppistaðan sé plast. 

Langi renningurinn á sýningunni sýnir okkur raunveruleg 

efni gúmmígrunnsin. Silfurlitaði plastrenningurinn virðist 

vera endalaus en í raun sýnir hann aðeins 1/30 af þeim 

efnum sem hægt er að finna í tyggjói. 



Mynd 13. Extra tyggjó auglýsing beint fyrir framan listaháskólann, í bakrunn sést glitta í plakatið á mynd 4. Mynd tekin á sama tíma og við settum upp sýninguna í Kjarvalstöðum.



Í TYGJUM VIÐ TYGGJÓ FRAMTÍÐARINNAR 

Framtíð tygggjóverkefnisins fjallar um að hvetja fólk til 

þess að minnka neyslu sína á þessari furðulegu vöru. 

Sama hvort tyggjófyrirtækin einfaldi uppskriftir sínar, 

noti endurvinnanleg efni eða aðeins græna orku í fram-

leiðslunni er fjöldaframleiðslan alltaf aðal vandamálið. 

Tyggjóneysla speglar í raun óæskilegan hugsunarhátt. 

Varan er eingöngu hönnuð til þess að selja og kaupa, 

ekkert við tyggjó er nauðsynlegt. 

Á meðan á uppsetningu á Kjarvalstöðum stóð yfir komu 

upp Extra tyggjó auglýsingar í hvert og eitt 

einasta strætóskýli í Reykjavík. Þar á meðal beint fyrir 

utan Listaháskólann í Þverholti. Ég veit ekki hvort auglýs-

ingaherferðin sé hugsuð sem svar við tyggjóverkefninu 

mínu en ég veit að næsta skrefið mitt er að svara þessari 

herferð. Helst einnig í öll strætóskýli í Reykjavík. 

Annars mun ég halda áfram fyrirlestrum um sögu tygg-

jós, menningu og framhaldslíf og mun ég halda næst í 

Hagaskóla þar sem ég mun tala við alla 22. bekkina. 

Mörg tækifæri leynast í því, skilaboðin koma í ljós og 

ég gæti nýtt mér krakkana til þess að mæla tyggjóát á 

einhverjum skala. Einnig gæti ég safna tyggjói frá þeim 

á meðan ég tala og þá væri ég líklega komin með mjög 

mikið af tyggjói. Möguleikarnir eru óteljandi. 





 
LOKAORÐ

Tyggjó er óþarfi. Engin auðlynd stendur undir eftirspurn-

inni sem fylgir þessari vöru. Við sem neytendur höfum mátt. 

Hættum að tyggja tyggjó og hættum að nota allar aðrar 

einnota vörur. 

Ég talaði við mikið af fólki í þessu verkefni um 

tyggjóneyslu og aðra neyslu. Ég fann hvað margir eru 

tilbúnir að sleppa tilgangslausum einnota hlutum út úr 

lífi sínu um leið og þau frétta að viðkomandi hlutur sé 

skaðlegur fyrir umhverfið. Aðrir eiga lengra í land og eru 

ekki tilbúin  að gefa upp ákveðna vana sem þau líta á 

sem aukin lífsgæði. Ég fann þó fyrir nagandi samvisku-

biti frá því fólki, loftlagskvíða yfir því að vera partur af 

vandamálinu. 

Sjálf finn ég fyrir miklum loftlagskvíða. Ég þoli ekki að ég 

sé að snerta á náttúru annars staðar þegar ég er á eyju 

langt í burtu frá öllu öðru. Mér finnst óþægilegt að litlar 

ákvarðanir sem ég tek eins og til dæmis að kaupa tyggjó 

valdi skaða annars staðar, á stöðum sem ég mun aldrei 

heimsækja. Eftir þetta verkefni lít ég á allt í kring um 

mig sem efni sem búa yfir fortíð, nútíð og framtíð:  sögu, 

framleiðsluferli, menningarlegt samhengi og framhaldslíf 

eftir neyslu. Það lætur mér ekki endilega líða vel, en 

þannig þurfum við öll að byrja að hugsa því þá er 

auðveldara að meta hverju við getum hætt að neyta.

Að lokum langar mig að þakka Signýju Jónsdóttur fyrir 

ímyndunaraflið hennar, hjartahlýju og orku. Mig langar 

líka að þakka Jóa, Arnaldi, Lilju, Nínu, Ólöfu, Bryndísi, 

Árna, Steina, kennurum og nemendum Listaháskólans 

og Kvennaskólans fyrir tyggingar, smíðaaðstoð, prentun, 

peninga, tölvuteikningar og gleði. 

